
Planifikasyon 

Sekirite pou 

Imigran Imanitè yo 
 
 

 

 Konsèy pou  

Kenbe Fanmi w  

an Sekirite 



Kisa mwen ta dwe fè 
kounye a? 

Aprann nimewo A ou (A-number) ak nimewo A manm fanmi w yo pa kè, oswa ekri yo 

sou yon papye epi mete l yon kote ou ka jwenn byen fasil. 

Si ou gen yon avoka, aprann nimewo telefòn li pa kè. Si ou se yon kliyan Exodus, ou ka 

rele biwo Exodus la nan (317-921-0836) oswa liy ijans Exodus la nan (317-625-7892) si 

4:00 p.m. pase deja. 

Aprann nimewo telefòn omwen yon manm fanmi w pa kè. 

Pote kat rezidans pèmanan w lan (green card) avèk ou si ou genyen l. Pote pèmi travay 

ou avèk ou si w pa gen kat rezidans pèmanan. Si ou te depoze yon demann pou yon kat 

rezidans pèmanan oswa pou azil men w poko gen dokiman sa yo, pote yon kopi avi 

konfimasyon ou a oswa avi apwobasyon ou a avèk ou. 

Fè yon lis tout medikaman ou pran yo, epi asire w ke gen omwen yon manm fanmi w ki 

gen lis sa a nan ka yo ta arete w. 

Enprime yon kopi yon manda jidisyè (gade egzanp lan nan paj 3) epi mete l toupre pòt 

devan kay ou. 

Prepare dokiman gad legal tanporè (gade egzanp lan nan paj 4), fè notarye yo (souvan 

ou ka jwenn notè gratis nan bibliyotèk lokal ou a), epi bay moun ki pral pran swen pitit 

ou yo yon kopi (oswa nenpòt granmoun ou gen gad legal li) si yo ta arete ou. Moun sa a 

ka depoze yon kopi dokiman yo nan tribinal ki apwopriye a si yo ta arete ou. Kote ki 

apwopriye pou w depoze dokiman sa yo ka varye selon kote w ap viv la, kidonk li 

enpòtan pou moun sa a konsilte yon avoka anvan li depoze dokiman yo. Asire w ke 

moun sa a konnen tout pwoblèm sante pitit ou yo genyen yo ak medikaman yo pran yo. 

Asire w ke gen yon lòt moun ki otorize pou vin chèche pitit ou a (oswa pitit ou yo) nan 

lekòl la, epi mete kontak ijans pitit ou a ajou si sa nesesè. Rele lekòl la dirèkteman pou 

w fè aranjman sa a. 

Asire w ke plizyè moun nan fanmi w konnen kijan pou yo peye lwaye ou ak lòt bil ki 

enpòtan yo. 

Kisa mwen ta dwe 
fè si ICE devan pòt 
mwen? 

Pa ouvè pòt ou. 

Mande ICE si li gen yon manda. Si yo di wi, mande pou yo glise manda a anba 

pòt la. Si pa gen ase espas pou yo glise l anba pòt la, mande pou yo montre w 

li devan yon fenèt. 

Asire w ke manda a se yon manda jidisyè (gade egzanp lan nan paj 3). Yon 

manda valab dwe gen adrès ou sou li epi yon jij dwe siyen li. 

Si ou bezwen yon entèprèt, mande pou yo ba w youn. 

Mande pou w rele avoka imigrasyon ou a. Si ou se yon kliyan Exodus, ou ka 

rele biwo nou nan (317-921-0836) oswa liy ijans nou an nan (317-625-7892) si 

4:00 p.m. pase deja. 

Rele Indy Rapid Response nan (855-589-4639) epi fè yo konnen ke ou panse 

ICE devan pòt kay ou. 

Ou dwe pare pou w montre kat rezidan pèmanan ou, pèmi travay ou, oswa 

yon avi konfimasyon si sa nesesè pou w pwouve ke ou gen estati legal. 

Ou ka rele 911 si yo menase w fizikman. 



Kisa mwen ta dwe 
fè si ICE kanpe m 

pandan m ap 
kondwi oswa an 

piblik? 
Pa kouri. 

Desann vit machin ou a yon ti kras sèlman pou w pale avèk yo. 

Ou dwe bay non ou si yo mande w li. 

Si yo bay lòd pou w kanpe oswa soti nan machin ou, ou dwe fè sa. 

Mande yon entèprèt si ou bezwen youn. Fè eskrinchòt yon imaj ki di: "Mwen 

se yon refijye/imigran/moun ki gen kat rezidan pèmanan ki soti nan (non 

peyi a) epi mwen pale (non lang lan). Mwen bezwen yon entèprèt." Montre 

ajan ki kanpe w la eskrinchòt la. 

Mande pou w rele avoka imigrasyon ou a, si ou gen youn. Si ou se yon kliyan 

Exodus, ou ka rele biwo Exodus la nan (317-921-0836) oswa nimewo ijans 

Exodus la nan (317-625-7892) apre 4:00 p.m. 

Ou ka montre kat rezidan pèmanan ou, pèmi travay ou, oswa yon avi 

konfimasyon ki montre ou te aplike pou yon kat rezidan pèmanan oswa pou 

azil. 

Si yo arete w apre yo fin kanpe w epi retounen nan peyi w ta ka mete lavi w 

an danje, di ou se yon imigran imanitè ki pè retounen nan peyi w. Di sa plizyè 

fwa epi byen fò, otan sa posib. 



Kisa mwen ta dwe 
fè si yo arete m? 

Pa siyen anyen san ou pa pale ak yon avoka imigrasyon 

anvan. 

Rele avoka imigrasyon ou a. Ou ta dwe aprann nimewo telefòn yon avoka 

imigrasyon pa kè. Si ou se yon kliyan Exodus epi ou pa gen yon avoka 

imigrasyon, ou ka rele Exodus nan 317-921-0836 oswa nan 317-625-7892 apre 

4:00 p.m. 

Si w pa konn nimewo telefòn yon avoka imigrasyon, rele yon manm fanmi w 

ki ka rele avoka imigrasyon an pou ou. Tou mete nan tèt ou ke yon sèl apèl y 

ap kite w fè. 

Pa bay manti sou idantite w. 

Mande yon entèprèt si ou bezwen youn. 

Montre ajan imigrasyon yo nenpòt prèv estati legal ou genyen: pa egzanp, 

kat rezidan pèmanan ou, pèmi travay ou, oswa yon kopi yon avi konfimasyon 

ki montre ou gen yon dosye imigrasyon ki toujou aktif. 

Di ou se yon imigran imanitè ki pè pou w ta mouri si yo fòse w retounen nan 

peyi w. Di sa byen fò, plizyè fwa, devan plis moun posib. 

Mande pou yo ba w aksè ak nenpòt medikaman ou bezwen. 


